R E L A C I O N
PËR
PROJEKTVENDIMIN

“PËR MIRATIMIN E PROGRAMIT KOMBËTAR TË PARANDALIMIT TË KRIJIMIT TË MBETJEVE”


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektvendimi, i cili ka për qëllim miratimin e dokumentit të Programit për Parandalimin e Krijimit të Mbetjeve (PKPM), në zbatim të nenit 66 të ligjit nr. 57, datë 16.10.2025 “Për menaxhimin e integruar të mbetjeve”, si dhe në përputhje me Direktivën Kuadër të Mbetjeve (2008/98/KE), është përgatitur në vijim të dokumentit të Programit Kombëtar të Parandalimit të Krijimit të Mbetjeve.

Parandalimi i krijimit të mbetjeve përbën elementin kryesor të politikave të Bashkimit Evropian në fushën e menaxhimit të mbetjeve, si dhe qëndron në krye të hierarkisë së mbetjeve, i ndjekur nga përgatitja për ripërdorim, riciklim dhe format e tjera të rikuperimit të mbetjeve ndërsa asgjësimi përbën alternativën e fundit.

Objektivi kryesor i PKPM-së është promovimi i parandalimit të mbetjeve si një mjet për të shkëputur rritjen ekonomike nga gjenerimi i mbetjeve dhe për të përshpejtuar tranzicionin e Shqipërisë drejt një ekonomie qarkulluese më efikase në përdorimin e burimeve.

Si dokument strategjik me masa konkrete PKPM, synon të ulë sasinë e mbetjeve të gjeneruara dhe atyre që hyjnë në sistem, si dhe të reduktojë ndikimet e mundshme në shëndetin publik dhe në mjedis, të shkaktuara nga krijimi dhe menaxhimi i pankontrolluar i mbetjeve. Masat e parashikuara në PKPM mbështesin tranzicionin nga ekonomia lineare drejt një ekonomie qarkulluese, më të qëndrueshme dhe më efikase në përdorimin e burimeve.
Përmes një kuadri të qartë veprimesh dhe një qasjeje të strukturuar e të koordinuar në drejtim të parandalimit, programi siguron kushtet e nevojshme për zbatimin efektiv të objektivave të përcaktuara në legjislacionin e BE-së, të cilat kërkojnë gjithashtu raportim periodik dhe rezultate të matshme. Në këtë kuadër, miratimi i programit përbën një hap thelbësor për përmbushjen e angazhimeve të vendit tonë  në procesin e integrimit europian dhe për forcimin e standardeve kombëtare në fushën e menaxhimit të mbetjeve.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektakt është i parashikuar në Programin e Përgjithshëm Analitik të Projektakteve, të miratuar për vitin 2025 si dhe vjen si detyrim i zbatimit të nenit 66 të ligjit nr. 57, datë 16.10.2025 “Për menaxhimin e integruar të mbetjeve”, dispozitë që autorizon Këshillin e Ministrave, me propozim të Ministrit të Mjedisit, për miratimin e Programit Kombëtar për Parandalimin e Krijimit të Mbetjeve.

Projektakti është në përputhje edhe me parashikimet e vendimit nr. 418, datë 27.05.2020 të Këshillit të Ministrave “Për miratimin e dokumentit të politikave strategjike dhe të planit kombëtar për menaxhimin e integruar të mbetjeve 2020-2035”.
 
III. ARGUMENTIMI I PROJEKTAKTIT LIDHUR Me PËRPARËSITË, PROBLEMATIKAT, EFEKTET E PRITSHME

Projektvendimi për miratimin e Programit për Parandalimin e Krijimit të Mbetjeve, paraqet një hap të rëndësishëm në zhvillimin e politikave kombëtare të menaxhimit të mbetjeve, duke vendosur në qendër parandalimin si një nga objektivat strategjikë të vendit. Përfitimet e tij lidhen drejtpërdrejt me ngritjen e një ekonomie më të qëndrueshme, ulje të konsumit të burimeve, rritje të qarkullueshmërisë dhe përmirësim të zinxhirit të menaxhimit të integruar të mbetjeve.  

Kuadri aktual rregullator dhe ligjor adreson pjesërisht çështjet që lidhen me parandalimin e mbetjeve, por ende ekzistojnë boshllëqe që kërkojnë harmonizim të mëtejshëm. Analiza e situatës tregon se masat ekzistuese për parandalimin janë të kufizuara, për këtë arsye PKPM ofron një kornizë të qartë dhe të koordinuar që synon forcimin e mëtejshëm të kuadrit politik e ligjor për parandalimin e mbetjeve, si dhe krijimin e një sistemi më koherent, të integruar dhe efektiv, që e orienton vendin drejt standardeve të kërkuara dhe praktikave më të mira në menaxhimin e qëndrueshëm të mbetjeve. Një përparësi e rëndësishme e programit është ndikimi i pritshëm pozitiv në ekonominë qarkulluese. PKPM parashikon zgjerimin e masave që ulin sasinë e mbetjeve në burim dhe nxisin përdorimin e burimeve në mënyrë më efikase.

Pavarëisht nismave të ndërmarra nga shoqëria civile dhe institucione të ndryshme, niveli i ndërgjegjësimit dhe përfshirja e publikut në parandalimin, ndarjen dhe riciklimin e mbetjeve mbetet ende i ulët. Mungesa e një angazhimi të qëndrueshëm qytetar dhe niveli i pamjaftueshëm i edukimit mjedisor vazhdojnë të mbeten ende sfida kryesore. Kjo tregon nevojën për qasje më të strukturuara, programe edukimi afatgjata dhe politika që nxisin pjesëmarrje aktive dhe të informuar të komunitetit.

Skemat për përgjegjësitë e zgjeruara të prodhuesëve (PZP) nuk janë ende të zhvilluara, elementi që kufizon rolin e sektorit privat në reduktimin e mbetjeve dhe implementimin e praktikave qarkulluese. Aktualisht rezulton se masat për parandalimin e mbetjeve janë të pakta dhe të pamjaftueshme duke lënë hapësira për përmirësim. Përpjekjet ekzistuese janë të fragmentuara, pa një qasje të unifikuar dhe të koordinuar, si dhe për pasojë kanë ndikuar në sjelljen e rezultateve të dukshme.

Edhe pse parandalimi i mbetjeve njihet si objektiv strategjik në dokumentat kombëtare ende nuk ekiston një kuadër i plotë, i harmonizuar dhe i zbatueshëm që trajton të gjitha aspektet e parandalimit. PKPM synon të përmbushë këtë boshllëk duke u mbështetur në iniciativat ekzistuese, duke i forcuar dhe duke i përafruar ato me acquis të BE-së. Tregu i prokurimit publik përfaqëson një instrument me ndikim të lartë në orientimin e ekonomisë drejt produkteve të qëndrueshme. Në BE, prokurimet publike përbëjnë rreth 14% të PBB-së (afro 1.8 trilion euro në vit). Edhe në Shqipëri, prokurimi publik ka një peshë të konsiderueshme, duke arritur rreth 6.7% të PBB-së në vitin 2023 (9.4% në vitin 2022). Ky potencial mund të shërbejë si nxitës për reduktimin e mbetjeve, zgjerimin e tregut për produkte me ndikim të ulët mjedisor dhe orientimin e ekonomisë drejt praktikave qarkulluese.
Zbatimi i PKPM pritet të sjellë përmirësime të dukshme në menaxhimin e mbetjeve, duke adresuar mangësitë e identifikuara në kuadrin aktual. Programi do të kontribuojë në uljen e sasisë së mbetjeve të gjeneruara, në reduktimin e mbetjeve që dërgohen në landfill dhe në rritjen e nivelit të riciklimit dhe ripërdorimit, duke e orientuar ekonominë drejt qarkullueshmërisë.
Efektet pozitive do të shtrihen edhe në mbrojtjen e mjedisit dhe shëndetit publik, pasi parandalimi i mbetjeve dhe menaxhimi më i mirë i rrymave prioritare reduktojnë ndotjen dhe ndikimet e dëmshme në komunitet. Njëkohësisht, programi do të forcojë bashkëpunimin ndërinstitucional, duke e bërë sistemin më koherent dhe efektiv.
Gjithashtu, PKPM pritet të nxisë inovacionin dhe zhvillimin e tregut për produkte të qëndrueshme, sidomos përmes fuqizimit të skemave të përgjegjësisë së zgjeruar të prodhuesit dhe orientimit të prokurimit publik drejt kritereve mjedisore. Këto masa do të kontribuojnë në forcimin e kuadrit kombëtar dhe në përparimin e Shqipërisë drejt përputhshmërisë me standardet e BE-së.
Masat kyçe, të cilat janë në përputhje me politikat ekzistuese kombëtare synojnë: 

1. Përforcimin e kuadrit rregullator për parandalimin e mbetjeve;
2. Krijimin e një mjedisi të favorshëm për sektorin e biznesit për të zbatuar praktika të parandalimit të mbetjeve dhe ekonomisë qarkulluese;
3. Promovimin e konsumit dhe prodhimit të qëndrueshëm;
4. Zgjerimin dhe nxitjen e aktiviteteve të ripërdorimit dhe riparimit;
5. Fokusimin në rrymat specifike prioritare të mbetjeve (mbetjet organike, plastika, mbetjet e ambalazheve, mbetjet nga ndërtimi dhe shembjet);


IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi mbështetet në nenin 100 të Kushtetutës dhe del në zbatim të nenit 66, të ligjit nr. 57, datë 16.10.2025 “Për menaxhimin e integruar të mbetjeve”. 

V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektvendim nuk synon përfrimin me acquis e BE, por është në harmonizim me parimin e hierarkisë së parandalimit të krijimit të mbetjeve, parashikuar në Direktivën Kuadër të Mbetjeve (2008/98/KE).

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi i propozuar parashikon në pikën 1 të tij, miratimin e Programit Kombëtar të Parandalimit të Krijimit të Mbetjeve dhe në pikën 2, insitucionet që ngarkohen për zbatimin e vendimit. 
Programi Kombëtar i Parandalimit të Krijimit të Mbetjeve, pjesë përbërëse e projektvendimit përbëhet nga 8 kapituj që kanë në përmbajtje kryesisht vendosjen e kërkesave dhe masave për parandalimin e krijimit të mbetjeve në Shqipëri.

Në kapitullin e parë, parashtrohet hyrja e cila prezanton qëllimin dhe rëndësinë e Programit Kombëtar për Parandalimin e Krijimit të Mbetjeve në kontekstin kombëtar dhe europian. Theksohet se parandalimi i mbetjeve është hapi i parë dhe më i rëndësishëm në hierarkinë e menaxhimit të mbetjeve, duke kontribuar në reduktimin e ndikimeve mjedisore, uljen e kostove të menaxhimit dhe mbështetjen e zhvillimit të një ekonomie qarkulluese. Po ashtu, kapitulli përshkruan sfidat aktuale të Shqipërisë në menaxhimin e mbetjeve dhe nevojën për një program të strukturuar që orientohet drejt parandalimit..

Në kapitullin e dytë, analizohet korniza politike dhe gjenerimi i mbetjeve në nivel kombëtar, tendencat e viteve të fundit, përbërja e mbetjeve dhe sektorët që kontribuojnë më shumë në rritjen e tyre. Këto të dhëna krijojnë bazën për identifikimin e fushave ku ndërhyrjet e programit do të jenë më të nevojshme dhe më me efekt.

Në kapitullin e tretë, trajtohen objektivat e PKPM-së, si dhe përcaktohen synimet strategjike të programit. Objektivat strategjikë përfshijnë: forcimin e kuadrit rregullator, nxitjen e konsumit dhe prodhimit të qëndrueshëm, përmirësimin e zbatimit të masave parandaluese, si dhe orientimin drejt ekonomisë qarkulluese. Kapitulli përcakton gjithashtu synimet që lidhen me rritjen e ripërdorimit, zvogëlimin e mbetjeve bio dhe minimizimin e përdorimit të produkteve problematike, veçanërisht plastikës.

Në kapitullin e katërt, paraqiten Zonat Potenciale të Ndërhyrjes, ku identifikohen fushat me ndikim në parandalimin e mbetjeve, ndërhyrjet në kuadrin rregullator për parandalimin e krijimit të mbetjeve, përmirësimi i projektimit dhe prodhimit për parandalimin e krijimit të mbetjeve si dhe promovimi i konsumit të qëndrueshem dhe zgjatja e jetëgjatësisë së produktit. Gjithashtu në këtë kapitull ndër të tjera parashtrohen edhe minimizimi i mbetjeve nga sektori i ndërtimit, i prodhimit dhe nga proceset industriale, si dhe parandalimi i shpërdorimit të ushqimit, promovimi i rishpëndarjes së  ushqimit dhe arritja e reduktimit të përgjithshëm të mbetjeve bio. Ky kapitull jep një panoramë të plotë të ndërhyrjeve të nevojshme, duke adresuar të gjithë ciklin e produkteve: nga dizenjimi dhe prodhimi, te konsumimi, përdorimi dhe fundi i jetës së produktit.
Në kapitullun e pestë, për Prioritetet e PKPM-së, përmblidhen fushat prioritare që do të trajtohen përmes këtij programi dhe ndërhyrjet potenciale. Fushat prioritare të identifikuara janë 3 (tre), të organizuara në 47 veprime për parandalimin e krijimit të mbetjeve, të cilat synojnë të forcojnë kuadrin ligjor e institucional për parandalimin e mbetjeve, mundësojnë praktika të qëndrueshme të konsumit dhe prodhimit, adresojnë rrymat prioritare të mbetjeve, si plastika, ambalazhet, mbetjet organike dhe ato nga ndërtimi e shembja.
Kapitulli i gjashtë, paraqet treguesit e arritjes, tregues të rezultateve dhe masave të identifikuara, të cilët do të përdoren për të matur progresin. Masat që lidhen me parandalimin e mbetjeve në sektorin e prodhimit dhe të industrisë, do të synojnë optimizimin e proceseve operative, uljen e sasive të mbetjeve, si dhe përmirësimin e tregut me produkte rezistente në kohë, të riparueshme dhe të ripërdorshme.

Kapitulli i shtatë përfshin metodologjinë e monitorimit dhe parimet që do të udhëheqin vlerësimin e zbatimit të Programit. Përshkruhen mekanizmat për mbledhjen e të dhënave, pseudot e raportimit dhe mënyra se si Programi do të rishikohet në përputhje me nevojat, sfidat apo zhvillimet e reja teknologjike dhe ligjore. Ky kapitull siguron fleksibilitet dhe adaptueshmëri të Programit për periudhën 2026–2030.

Kapitulli i tetë paraqet Planin e Veprimit, i cili përmban një listë të detajuar të masave që do të zbatohen gjatë viteve 2026–2030, institucionet përgjegjëse, afatet kohore, burimet e nevojshme dhe ndikimin e pritshëm të secilës masë. Plani i Veprimit përbën pjesën operacionale të Programit, duke e bërë atë të zbatueshëm në praktikë.

Gjithashtu pjesë e PKPM është Shtojca, e cila përmbledh të gjitha veprimet e parashikuara në Program, të shoqëruara me ndikimin e tyre në parandalimin e krijimit të mbetjeve. Kjo strukturë ndihmon në qartësimin e masave dhe në monitorimin e efektivitetit të tyre.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria e Mjedisit me institucionet e varësisë Agjencia Kombëtare e Mjedisit dhe Agjencia Kombëtare e Ekonomisë së Mbetjeve; Ministria e Financës, Ministria e Ekonomisë dhe Inovacionit,  Ministria e Turizmit, Kulturës dhe Sportit, Ministria e Bujqësisë dhe Zhvillimit Rural, Ministria e Arsimit, Ministri i Shtetit për Pushtetin Vendor, Njësitë e Vetëqeverisjes Vendore, Agjencia e Prokurimeve Publike si dhe Struktura përgjegjëse për inspektimin në fushën e mjedisit, pranë Inspektoratit të Përgjithshëm, për zbatimin e këtij vendimi.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Në hartimin e projektaktit kanë kontribuar Drejtoria e Menaxhimit të Integruar të Mbetjeve në bashkëpunim me ekspertë të GIZ, në kuadër të projektit BE për Ekonominë Qarkulluese dhe Rritjen e Gjelbër.
Drafti i Programit Kombëtar të Parandalimit të Krijimit të Mbetjeve u realizua me mbështetjen e Organizatës Gjermane për Bashkëpunim Teknik në Shqipëri (GIZ) si dhe specialistë të mjedisit pranë Ministrisë së Mjedisit duke u konsultuar me grupet e interesit. Në fazën e parë të hartimit të draftit të programit, në zbatim të pikës 3, të nenit 66, të ligjit 57/2025 “Për menaxhimin e integruar të mbetjeve”, ku përcaktohet se Ministria harton Programin Kombëtar për Parandalimin e Krijimit të Mbetjeve, në bashkëpunim me ministritë e linjës dhe bashkitë, në përputhje me objektivat dhe parimet e mbrojtjes së mjedisit, draft Programi Kombëtar i Parandalimit të Krijimit të Mbetjeve” i është dërguar për mendim në rrugë elektronike ministrive të linjës dhe agjencive si dhe njësive të vetëqeverisjes vendore.
Referuar sa më sipër, Ministria e Arsimit sugjeron që në masën 45 të riformulohet togfjalëshi “ si dhe partneriteteve me OJQ-të, si shkollat si dhe mediat lokale”, pasi në dukje mund të krijojë paqartësi që shkollat të referohen si OJQ”. Në këtë kuadër vlerësojnë se togfjalëshi duhet të zëvendësohet me togfjalëshin “si dhe partneriteteve me OJQ-të, shkollat dhe mediat lokale”.
Lidhur me këtë sugjerim, sqarojmë se u mor në konsideratë dhe u reflektua në përmbajtje të draft programit.

Bashkia Divjakë propozon shtimin dhe forcimin e masave që lidhen me sensibilizimin e qytetarëve dhe parandalimin praktik të gjenerimit të mbetjeve, duke sugjeruar që PKPM të parashikojë një plan të detajuar komunikimi dhe edukimi publik, i cili të përfshijë fushata informuese periodike në nivel kombëtar dhe vendor, me fokus te ndarja në burim, ulja e përdorimit të produkteve njëpërdorimshe dhe promovimi i konsumit të qëndrueshëm si dhe përfshirjen e shkollave, institucioneve dhe komuniteteve në programe edukative me materiale standarde dhe aktivitete praktike. Këto masa vlerësohen se do të rrisin ndjeshëm ndërgjegjësimin e qytetarëve për menaxhimin e mbetjeve si dhe efektivitetin e politikave parandaluese të programit. Lidhur me komentin e sipërcituar, sqarojmë se PKPM ezauron në mënyrë të detajuar tek masat horizontale të Planit të Veprimit, zhvillimin e fushatave informuese si dhe përfshirejne e shkollave dhe programeve edukative (veprimi nr. 45) me periudhë të vazhdueshme të cilat do të synojnë të informojnë publikun rreth sistemit të ri të tarifimit të mbetjeve (PAYT), të faturimit  si dhe të avantazheve të  ndarjes së mbetjeve në banesa, etj, të krijojnë motivim për rritjen e pjesëmarrjes në grumbullimin e diferencuar, kompostimin, ripërdorimin dhe riparimin; të prezantojnë alternativa konkrete dhe praktika të mira për reduktimin e mbetjeve në jetën e përditshme si dhe të promovojnë sjellje të përgjegjshme duke stimuluar konsumatorët për të zgjedhur produkte të qëndrueshme, jetëgjatë dhe me pak ambalazhime. 

Gjithashtu sugjerojnë të shtohet një masë shtesë parandaluese për nxitjen e përdorimit të produkteve të ripërtëritshme dhe zgjatjes së jetëgjatësisë së produkteve si dhe një masë që promovon nxitjen e përdorimit të produkteve të ripërdorshme (si qeset, kavanozat, shishet dhe materialet e qëndrueshme për konsum të përditshëm) si dhe stimulime për konsumatorët që zgjedhin produkte me qëndrueshmëri të lartë ose me pak ambalazhim. Kjo masë do të kontribuonte në uljen direkte të sasisë së mbetjeve dhe do të ishte në përputhje me parimet e ekonomisë qarkulluese. 
Lidhur me sugjerimet e sipërcituara, sqarojmë se të gjitha masat e përcaktuara në PKPM ndikojnë drejtpërsëdrejti në zhvillimin e fazës së përdorimit ashtu dhe ato të pas përdorimit të një produkti, duke synuar që prodhuesit, konsumatorët dhe bizneset të përdorin produkte më të qëndrueshme si dhe sisteme të ripërdorimit, rimbushjes, riparimit. Ripërdorimi është përcaktuar në PKPM si një strategji themelore për parandalimin e mbetjeve dhe një shtyllë e zhvillimit të qëndrueshëm ekonomik dhe shoqëror. Në këto kushte ai parandalon mbetjet duke rritur jetëgjatësinë e produkteve dhe materialeve, redukton varësinë nga produktet njëpërdorimshme (veprimi 31 mbi reduktimin e përdorimit të produkteve me plastikë njëpërdorimëshe), si dhe minimizon nevojën për prodhime të reja, duke reduktuar mbetjet që e shoqërojnë atë. Këto elemente detajohen edhe në seksionet 4.1.4 dhe 4.3.2 të PKPM, në të cilët trajtohen në mënyrë shteruese rëndësia e rritjes së ripërdorimit me qëllim zgjatjen e jetëgjatësisë së produkteve dhe krijimi i kushteve të përshtatshme për të arritur këtë qëllim.

Bashkia Tiranë lidhur me masën 6 “Zbatimi i parimit "Paguaj sipas hedhjes", sqaron së për momentin, bashkitë nuk aplikojnë asnjë tarifë për trajtimin e mbetjeve. Përpara se të shkohet tek PAYT, bashkitë duhet të instalojnë një tarifë fikse të dedikuar për trajtimin e mbetjeve, me tarifa te mirëspecifikuara për qytetarët, bizneset e vogla, bizneset e mesme, dhe ato të mëdha. Teksa kjo tarifë mblidhet qytetarët/bizneset ndërgjegjësohen që trajtimi i mbetjeve kushton, dhe që kostoja e trajtimit lidhet edhe me sasinë. Kjo do t’i japë mundësinë bashkive që të prezantojnë dhe parimin PAYT. Gjithashtu, aplikimi i kësaj tarife i jep mundësinë/hapësiren financiare bashkive që të analizojnë dhe konfigurojnë sic duhet hapat administrativë e procedural për të shkuar tek aplikimi me sukses i skemës PAYT. 
Përsa i përket komentit të sipërcituar sqarojmë se mbështetur në legjislacionin në fuqi për financat e vetëqeverisjes vendore, njësitë e vetëqeverisjes vendore propozojnë/miratojnë tarifa për mbledhjen dhe heqjen e mbetjeve të krijuara në territorin e tyre. Këto tarifa mblidhen nga individët (familjet) nëpërmjet mënyrave të ndryshme, si p.sh. duke u përfshirë në faturat e ujit apo të elektricitetit, dhe kjo mënyrë mbledhjeje mbetet në diskrecion të bashkisë. Po ashtu vendimi nr. 319/2018 parashikon miratimin e masave për kostot e menaxhimit të integruar të mbetjeve dhe rregullon mënyrën se si llogariten, mbulohen dhe paguhen kostot e menaxhimit të integruar të mbetjeve në Shqipëri. Aktualisht njësitë e vetëqeverisjes vendore propozojnë Planin Vendor të menaxhimit të integruar të mbetjeve, i cili miratohet me vendim të Këshillit Bashkiak. Në këtë Plan Vendor bëhen llogaritjet përkatëse për sistemin e tarifave dhe taksave që mbulojnë disa ose të gjitha kostot e ofrimit të shërbimit të menaxhimit të integruar të mbetjeve nga përdoruesit e këtij shërbimi, në përputhje me parimin PAYT.
Lidhur me masën 19 shprehen se Qendrat e Riparimit/Ripërdorimit/Riciklimit të sendeve shtëpiake duhet të jenë të lidhura me një mekanizëm që krijon një urë edhe me importuesit. Së pari, shumica e prodhuesve të elektronikes/appliances në botë, kanë skema rikthimi/ripërdorimi të produkteve te tyre. Rrjedhimisht, duhet të vendoset një mekanizëm kombëtar që incentivon kthimin/ripërdorimin e mbetjeve elektronike/e-ëaste, përmes një garancie për ulje cmimi/subvencionim në rastin e riblerjes së një pajisjeje të ngjashme. Përsa më sipër, sqarojmë se kjo masë është hartuar mbështetur në ligjin nr. 74/2025 “Për përgjegjësinë e zgjeruar të prodhuesit” i cili e ezauron këtë pjesë. Reduktimi i këtyre mbetjeve është përgjegjësi dhe detyrim i prodhuesit të këtyre produkteve, dhe i nënshtrohet ligjit të sipërcituar. Lidhur me sugjerimin dhe ndikimin e propozimit në parandalimin e mbetjeve, i cili është qëllimi kryesor i hartimit të këtij Programi, sqarojmë se kthimi në kuponë apo ulje cmimi të produkteve të reja, nuk ndikon drejtëpërdrejtë në parandalimin e mbetjeve dhe as në reduktimin e tyre. Për të rritur parandalimin dhe reduktimin e këtyre mbetjeve, mekanizmat që përdoren dhe duhen ofruar janë riparimi i pajisjeve (eviton nevojën e blerjes së pajisjeve të reja), ripërdorimi, garancitë e zgjatura për produktet edhe pas riparimit, etj. 
Lidhur me komentin se nëse produktet janë jashtë përdorimit, Bashkitë duhet të krijojnë ishuj teknologjikë të cilët bëjnë trajtimin/ndarjen e këtyre materialeve, sendeve, mbetjeve, me fokus të vecantë tek materialet e rralla, ëiring, monitorët, e sidomos ato komponente që kanë kapacitet dëmtues, si bateritë, kimikatet, etj., sqarojmë se kjo pikë është e ezauruar në veprimin 20 të PKPM, paragrafi 2 i tij.

[bookmark: _Toc208171369][bookmark: _Toc213399538]Lidhur me pikën 5.3.3 ku kërkohet të shprehet qartë roli i pushtetit vendor në këtë pikë dhe te masat e parashikuara, sqarojmë se masat e përcaktuara i drejtohen operatorëve ekonomikë që ofrojnë/reklamojnë/përdorin ambalazhe të ripërdorshme në Shqipëri.

Lidhur me pyetjen nëse do të ketë rritje të tarifës së pastrimit, në pikën 2.10, të tabelës 1, të Planit të Veprimit, ju bëjmë me dije se nuk ka një përcaktim në Plan për tarifën e pastrimit.

Lidhur me komentin për masën 43 ku citoni lidhur me projektin teknik të realizimit dhe lidhjes së strukturës me pikën e vendgrumbullimit të mbetjeve urbane në fazën e projektimit si dhe plani i vendosjes ku përcaktohet realizimi i vendqendrimit të kontenierëve të mbetjeve urbane shoqëruar me projektin teknik dhe teknologjik të tij, (sipas përcaktimit të ligjit 8094, datë 21/03/1996  te shfuqizuar) dhe kërkesave te autoritetit vendor, sugjerohet miratimi në fazën e marrjes së Çertifikatës së përdorimit. Përsa më sipër, ky sugjerim nuk është objekt i PKPM.

[bookmark: _Toc208171344][bookmark: _Toc213399513][bookmark: _Toc208171346][bookmark: _Toc213399515]Agjencia Kombëtare e Mjedisit në pikën 4.1.3 “Përdorimi i instrumentave ekonomikë”, sugjeron tarifim të diferencuar sipas sasisë së mbetjeve të krijuara, stimuj për materialet e riciklueshme dhe vendosjen e përgjegjësisë së zgjeruar për prodhuesit. Ky sugjerim është ezauruar në masën 6 të PKPM si dhe në ligjin nr.74/2025 “Për përgjegjësinë e zgjeruar të prodhuesit”.

[bookmark: _Toc213399516]Për pikën 4.1.5 “Përdorimi i prokurimit publik të gjelbër”, rekomandojnë përdorimin e produkteve të ripërdorshme, të qëndrueshme dhe eliminimi gradual i produkteve njëpërdorimëshe në administratë. Lidhur me këtë rekomandim, bëjmë me dije se në PKPM është përcaktuar se përveç PPG-së, autoritetet vendore do të miratojnë politika shtesë për “udhëheqjen me shembull”, të tilla si ndalimi i plastikës njëpërdorimshe në evente publike dhe/ose në ndërtesa të administratës publike si dhe në masën 33 është parashikuar ndalimi i përdorimit të enëve dhe kontejnerëve plastikë njëpërdorimësh në godinat e administratës publike.

[bookmark: _Toc213399523]Për pikën 4.2 “Përmirësimi i projektimit dhe prodhimit për parandalimin e krijimit të mbetjeve”, ku rekomandohet vendosja e standardeve të detyrueshme për produkte të qëndrueshme, të riparueshme dhe me jetë të gjatë, kufizimi i produkteve njëpërdorimëshe dhe kërkesa për dizajn që mundëson çmontimin dhe riparimin, sqarojmë se kjo pikë përcakton të njëjtën gjë duke theksuar rolin e ndërhyrjeve që merren që në fazat e projektimit dhe prodhimit, pasi kanë ndikim të lartë në parandalimin e krijimit dhe reduktimit të mbetjeve. Këto parashikime janë të ezauruara në masën 20 të PKPM.
[bookmark: _Toc213399524]Për pikën 4.3.2 “Krijimi i kushteve për  ripërdorim dhe riparim” Praktikat e avancuara ndërkombëtare tregojnë se qendrat e riparimit, ripërdorimit dhe tregjet e produkteve të dorës së dytë ulin ndjeshëm mbetjet, për këtë arsye sugjerojnë krijimin e mekanizmave lehtësues për këtë sektor. Lidhur me këtë sugjerim sqarojmë se me ngritja e qendrave të riparimit dhe ripërdorimit parashikuar si masën 19 të PKPM do të sjellë fokus të vecantë dhe risi në këtë fushë.
[bookmark: _Toc213399528]Lidhur me piëkn 4.4 “Minimizimi i mbetjeve nga sektori i ndërtimit, i prodhimit dhe nga proceset industriale” ku citoni se planifikimi i materialeve, ripërdorimi i resurseve ndërtimore dhe përvetësimi i teknologjive me efikasitet të lartë, janë praktika që ulin ndjeshëm mbetjet nga ndërtimi dhe për pikën 4.5. “Parandalimi i shpërdorimit të ushqimit, promovimi i rishpërndarjes së ushqimit dhe arritja e reduktimit të përgjithshëm të mbetjeve bio”, ku rekomandohet standardizimi i procedurave te dhurimit te ushqimit, trajnimi i sektorit te gastronomise dhe insentiva për subjektet gastronomike dhuruese, sqarojmë se këto komente janë të reflektuara gjerësisht në PKM.
Për masën 12 “Forcimi i mekanizmit të monitorimit dhe zbatimit për masat e reduktimit të krijiit të mbetjeve”, ku sugjeroni vendosjen e indikatorëve të qartë dhe të verifikueshëm për çdo masë reduktimi dhe krijimi mbetjesh si dhe raportimin i detyrueshëm dhe një sistem elektronik të të dhënave të cilat konsiderohen thelbësorë për mbikëqyrjen e progresit, sqarojmë se janë reflektuar në Seksionin 8 të PKPM, i cili përmbledh në formë tabelare Planin e Veprimit, në të cilin cdo masë shoqërohet me një indikator të performancës.
Lidhur me komentin për masën 45 “Zhvillimi i fushatave informuese"   ku sugjeroni fushata të vazhdueshme, programe në shkolla dhe informim të qartë mbi rëndësinë e politikave të qëndrueshme në fushën e gjenerimit dhe trajtimit të mbetjeve, si dhe ndikimin e zgjedhjeve dhe praktikave të konsumatorit, në kuadër të ndryshimit të sjelljes së qytetarëve, sqarojmë se dhe kjo pjesë është ezauruar gjerësisht në PKPM.
Agjencia e Prokurimit Publik shprehet lidhur me Masën 3 “Hartimi i Udhëzuesve Praktikë për përfshirjen e kritereve të gjelbra në prokurimin publik” si institucion jopërgjegjës për studimin e tregut. Në këtë kuadër sugjerojnë formulimn si vijon:
Në zbatim të dipozitave ligjore dhe nënligjore në fushën e prokurimit publik, dhe me synim nxitjen e përdorimit të kritereve të gjelbra në procedurat e prokurimit publik, Agjencia e Prokurimit Publik në bashkëpunim me Bankën Botërore kanë hartuar dhe publikuar në faqen zyrtare: 
Udhërrëfyesin “Mbi zbatimin e prokurimit publik të gjelbër në procedurat e prokurimit publik”; Metodologjinë udhëzuese për zbatimin e prokurimit publik të gjelbër në Shqipëri dhe Udhërrëfyesin " Mbi përdorimin nga autoritet/entet kontraktore të kriterit të vlerësimit “oferta ekonomikisht më e favorshme bazuar në kosto”. 
Lidhur me këtë sugjerim, sqarojmë se u mor në konsideratë dhe u reflektua në masën 3 të PKPM.
Për komentin lidhur me procesin e vendosjes së kërkesave për përdorimin e materialeve të ndërtimit të ricikluara në prokurimin publik të projekteve të mëdha infrastrukturore, nuk mund të jetë afatshkurtër, sqarojmë se ky proces tek lista e masave, u riformulua dhe u përcaktua afatgjatë. 
Përsa i përket  sugjerimit në veprimin 4  “Detyrimi për përfshirjen e "kritereve të gjelbra" në prokurimin publik, për ushtrimin e ndikimit sistemik në parandalimin e mbetjeve” që legjislacioni përkatës i fushës të parashikojë në mënyrë të detajuar kriteret dhe standartet mbi të cilat duhet të zhvillohet ky proces detyrimi për përfshirjen e ‘kritereve të gjelbra’, pasi kjo do të mundësojë që autoritetet e prokurimit publik të kenë një bazë të qartë referimi për zbatim të drejtë dhe të njëjtë, sqarojmë se është parashikuar në ligjin nr.74/2025 “Për përgjegjësinë e zgjeruar të prodhuesit”.
Lidhur me komentin në masën 4 “Detyrimi për përfshirjen e "kritereve të gjelbra" në prokurimin publik, me qëllim ndikimin sistemik në parandalimin e krijimit të mbetjeve.”, në të cilin shprehen se përdorimi i ‘kritereve të gjelbra’ nuk është i detyrueshëm as sipas ligjit të prokurimit publik dhe as sipas direktivave të BE-së për prokurimin, sqarojmë se komenti u mor në konsideratë dhe u reflektua heqja e detyrimit për përfshirjen e kritereve në masën 4 të PKPM.
Projektvendimi do të dërgohet për mendim nëpërmjet sistemit e-akte në Ministrinë e Financave, Ministrinë e Drejtësisë, Ministrisë e Ekonomisë dhe Inovacionit, Ministrinë e Arsimit, Ministrinë e Bujqësisë dhe Zhvillimit Rural, Ministrinë e Turizmit, Kulturës dhe Sportit, Ministrit të Shtetit për Pushtetin Vendor, Agjencinë e Prokurimit Publik, Këshillin Konsultativ, si dhe do të publikohet në faqen zyrtare të konsultimit publik.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Zbatimi i projektvendimit për miratimin e Programit Kombëtar të Parandalimit të Krijimit të Mbetjeve (PKPM) nuk sjell ndikime të drejtpërdrejta në të ardhurat ose shpenzimet e buxhetit të shtetit. Programi përbën një dokument strategjik planifikimi, ndërsa masat dhe veprimet e përcaktuara në të do të zbatohen nga institucionet përgjegjëse brenda buxheteve vjetore të miratuara për to.
Në Planin e Veprimit janë parashikuar fonde/grante nga financimet e huaja për zbatimin e masave të përcaktuara në Programin Kombëtar të Parandalimit të Krijimit të Mbetjeve. Në rastet kur kërkohen projekte ose nisma të veçanta që përtej kapaciteteve buxhetore ekzistuese, financimi i tyre do të kërkohet nëpërmjet programeve të bashkëpunimit, fondeve të BE-së, donatorëve ndërkombëtarë ose burimeve të tjera të ndihmës financiare, pa krijuar barrë shtesë buxhetore për buxhetin e shtetit.

